
Namołwa němskich biskopow k póstnej akciji Misereor 2025 

Lube sotry a lubi bratřa, luba wosada, 

„Čłowječa dostojnosć je njezranliwa.“ Z tutymi słowami započnje so artikl 1 
wustawy. Kóždemu čłowjekej je tale dostojnosć data, nichtó njetrjeba sej ju 
zasłužić, nichtó njemóže ju zhubić. Za nas křesćanow ma dostojnosć swój 
zakład w tym, zo je Bóh kóždeho čłowjeka po swojim wobrazu stworił. Wona je 
wuraz jeho lubosće k wšitkim čłowjekam.  
Tola na mnohich městnach tohole swěta dyrbja ludźo wo swoju dostojnosć 
wojować. Na to skedźbnja nas lětuša póstna akcija Misereor. Pod hesłom „Na 
dostojnosć. Hotowe. Start!“ předstaja wona tamilsku mjeńšinu w Sri Lance, 
kotrejež prjedownikow w kolonialnym času za šćipanje čaja z Indiskeje 
přiwjezechu a z nimi kaž z njewólnikami wobchadźachu. Hač do dźensnišeho je 
jich žiwjenska situacija přewšo prekerna: Najwjace z nich skutkuja přeco hišće 
jako plantažowi dźěłaćerjo we wysočinach Sri Lanki, woni su socialnje wróćo 
stajeni a politisce diskriminowani. Caritas w Sri Lance, kotraž je partnerska 
organizacija Misereor, dopomha jim k jich prawam, wojuje wo polěpšenje jich 
dźěłowych wuměnjenjow a skići jich dźěćom a młodostnym kubłanske 
móžnosće. 
Čłowjeka dostojnosć je njezranliwa: Starajmy so zhromadnje z Misereor a jeho 
partnerskimi organizacijemi wo to, zo by so tale sada za wšěch ludźi 
zwoprawdźiła! 
Pokažće přichodnu njedźelu při kolekće za Misereor znamjo žiweje solidarnosće 
a lubosće k blišemu, cyle w zmysle hesła póstneje akcije Misereor: „Na 
dostojnosć. Hotowe. Start!“ 
 
Fulda, 26. septembra 2024 
 
Za Drježdźansko-Mišnjanske biskopstwo 
 
+ Heinrich Timmerevers 
Drježdźansko-Mišnjanski biskop  
 
Tuta namołwa ma so 4. póstnu njedźelu, 30. měrca 2025, na wšitkich Božich słužbach (tež na předwječoru) 
předčitać a wosadam zdobom na přihódne wašnje spřistupnić. 


